Pakej Rangsangan Ekonomi Ke-2
Selangor Prihatin Kedua

PENDAHULUAN

Assalamualaikum Warahmatullahi Wabarakatuh dan Salam Sejahtera.
Saya mendoakan saudara-saudari semua sihat dan berada dalam keadaan tenang.

Hari ini (Lhb April 2020) merupakan hari ke-15 kita semua menjalani lockdown.
Alhamdulillah Perintah Kawalan Berkurung telah menunjukkan hasil yang
memberangsangkan.

Kita berdoa semoga segala usaha keras semua pihak terutamanya pihak barisan
hadapan, the frontliners berjaya dan membuahkan hasil. Sesungguhnya kita
sebenarnya tidak punya pilihan, kita wajib memastikan usaha membendung atau
ikhtiar melandaikan keluk penularan - to flatten the curve- Covid-19 berjaya.

Saudara-saudari sekalian,

Saya mengangkat tabik hormat kepada anda semua, terutamanya kepada mereka
yang berkhidmat di sektor kesihatan, logistik, penghantaran, perkhidmatan,
pembersihan dan ramai lagi, yang berani dan sanggup menggadai nyawa demi
memastikan kehidupan seharian rakyat Malaysia lainnya tidak terjejas.

Kita juga menyedari penularan wabak Covid-19 ini bukan sahaja menjejaskan
kesihatan dan menyebabkan kematian. Pandemik ini juga menjejaskan kehidupan
seharian dan ekonomi negara.

Justeru kita lihat banyak negara telah mengumumkan Pakej Rangsangan Ekonomi
yang masing-masing bertujuan untuk menyerap dampak “disruptive” yang
disebabkan oleh penularan wabak Covid-19 ini.

Kerajaan Persekutuan juga telah mengumumkan Pakej Rangsangan Ekonomi
bernilai RM 250 bilion, bersamaan 15-16% daripada Keluaran Dalam Negara Kasar
(KDNK). Negara jiran Singapura juga telah mengumumkan sejumlah S$48 billion



bersamaan dengan 11% KDNK untuk maksud menangani kesan langsung serta
kesan tidak langsung wabak ini.

Sahabat-sahabat saya sekalian,

Negeri Selangor merupakan negeri tumpuan aktiviti ekonomi negara. Oleh kerana
itu kita tidak boleh mengambil ringan kesan pandemik Covid-19 terhadap kesihatan
sosio-ekonomi negeri ini. Tempoh hari saya sudahpun membentangkan Pakej
Rangsangan Ekonomi Selangor Prihatin fasa pertama.

Kali ini saya akan membentangkan Selangor Prihatin Fasa Kedua, bertujuan untuk
memangkin ikhtiar membendung penularan Covid-19 dan menyerap impak sosio-
ekonomi penularan wabak tersebut.

Sebagaimana yang sering diulang-ulang oleh beberapa pemimpin negara bahawa
“we are a nation at war”. Musuh kita adalah musuh yang tidak kelihatan. Benar,
kita sedang berperang. Memang benar musuh kita tidak kelihatan. Akan tetapi
cabaran yang lebih besar adalah “The Cognitive Challenge of War.”

Peperangan yang sedang kita hadapi ini mempunyai kesan yang besar terhadap
masyarakat. lanya menuntut keupayaan kognitif kita untuk membaca kesan
langsung dan tidak langsung, dampak serta merta dan juga impak jangka panjang.

Penularan wabak ini telah memaksa kita untuk menghentikan atau menangguhkan
dahulu rutin kita. Tidak dapat disangkal ini menjengkelkan kita. Saya sendiri
terpaksa menangguhkan atau membatalkan banyak program yang telah dirangka
sebelum ini.

Kebiasaannya saya memperuntukkan sekurang-kurangnya satu hari seminggu
untuk bertemu dengan para pengundi saya di kawasan DUN Sungai Tua. Malahan
saya tidak dapat menziarahi datuk saudara saya sendiri yang meninggal dunia di
Institut Jantung Negara.

Saya yakin ramai daripada kita resah kerana sukar menziarahi ibu-bapa kerana risau
mereka terdedah kepada wabak, ada kawan-kawan kita yang resah tidak dapat
minum teh tarik di restoran mamak, ada yang tidak dapat dating dengan kekasih
dan saya sendiri sebagai penyokong Liverpool geram English Premier League



ditangguhkan. Anda semua pasti tahu, sudah 30 tahun semenjak kali terakhir
Liverpool menjulang piala liga.

Teman-teman sekalian,

Mendepani The Cognitive Challenge of this particular war, seharusnya matlamat
kita bukan sekadar memenangi pertempuran membendung Covid-19, kita juga
perlu memenangi pertempuran-pertempuran selepas ini; the aftermath effect of
this pandemic. Dengan izin Tuhan kita akan bersama-sama berjaya melandaikan
keluk jangkitan Covid-19 ini nanti. Namun cabaran selepas itu adalah untuk
mengecapi pemulihan ekonomi bersifat Keluk V. Komitmen Negeri Selangor
dizahirkan menerusi Selangor Perihatin Fasa Pertama berjumlah RM 127.8 juta
dan Selangor Perihatin Fasa Kedua RM 272.5 juta. Ini bermaksud Kerajaan Negeri
membelanjakan sejumlah RM 400 juta untuk kedua-dua Pakej Ransangan
Ekonomi.

InshaAllah, saya optimistik, Selangor dan Malaysia akan berjaya. Kita akan berjaya
mengharungi cabaran-cabaran ini sebagaimana kita berjaya melepasi tantangan-
tantangan sebelum ini. Al-Quran mengingatkan kita:

Terjemahan:
Sesungguhnya tiap-tiap kesukaran disertai kemudahan, Sesungguhnya tiap-tiap
kesukaran disertai kemudahan, Kemudian apabila engkau telah selesai (daripada
sesuatu amal soleh), maka bersungguh-sungguhlah engkau berusaha (mengerjakan

amal soleh yang lain), Dan kepada Tuhanmu sahaja hendaklah engkau memohon
(apa yang engkau gemar dan ingini) — ayat 8 ~ Surah Al-Insyirah



PENCAPAIAN SELANGOR PRIHATIN FASA PERTAMA
Tuan-tuan dan puan-puan sekalian,

Izinkan saya memberi rangkuman prestasi pakej rangsangan ekonomi peringkat
pertama yang telah saya umumkan pada 20 Mac 2020 yang lalu. Penting untuk
diingatkan bahawa terdapat beberapa inisiatif kecemasan yang telah Kerajaan
Negeri salurkan melalui kerjasama GLC Selangor dan juga Lembaga Zakat Selangor
(LZS).

Menghargai Petugas Barisan Hadapan Menangani Wabak Covid-19

Proses bayaran insentif RM200 one-off kepada 5,931 petugas di hospital negeri
Selangor sedang diselaraskan dan dijangka selesai Jumaat ini (3 April 2020).

Selain daripada RM1.2 juta yang telah saya umumkan dahulu untuk frontliners,
suka untuk saya memaklumkan bahawa LZS juga telah menubuhkan bilik gerakan
khas yang berpusat di Ibu Pejabat Lembaga Zakat Selangor beroperasi pada hari
Isnin hingga Jumaat setiap minggu. Pasukan ini memastikan keperluan asnaf
dipenuhi dengan segera.

Bantuan kepada Penjaja/Peniaga Berlesen

Agihan pemberian khas RM500 secara one-off kepada penjaja berlesen akan
dilakukan secara terus melalui bank sebaik sahaja data penjaja diterima dari PBT
melalui platform atas talian.

Selain daripada jumlah asal RM52 juta yang telah diumumkan terlebih dahulu,
sebanyak RM 9.5 juta juga diperuntukan melalui LZS dari dana asnaf fisabilillah bagi
bantuan kepada 20,000 keluarga kategori B40 khususnya penjaja/ peniaga kecil
dan keluarga yang terjejas sumber pendapatan. Setiap keluarga menerima bantuan
maksimum RM500 atau RM200 kepada individu. Bayaran telah bermula pada 27
Mac 2020 dan dijangka selesai pada 3 April 2020.

Meringankan Beban Usahawan Skim HIJRAH Selangor



Semua pembayaran balik pinjaman HIJRAH seramai 39,818 telah ditangguhkan bagi
tempoh 3 bulan mulai 23 Mac hingga 15 Jun 2020.

Memudahcara Urus Diri Mahasiswa

Penyaluran Bantuan Sara Diri RM200 secara one-off telah pun dibuat kepada 2,500
pelajar Selangor di IPTA di Sabah dan Sarawak dengan jumlah keseluruhan
perbelanjaan sebanyak RM196,800.

Program Makanan Percuma telahpun bermula sejak 22 Mac 2020 yang lalu buat
pelajar UNISEL, KUIS dan Kolej INPENS dengan kerjasama MBI. RM 200,000 juga
telah diperuntukkan oleh LZS bagi tujuan penyediaan makanan kepada frontliner
dan pelajar IPT/ILK di negeri Selangor. Sehingga 30 Mac sebanyak 14 institusi telah
memohon dengan keperluan sebanyak RM 112,000. Agihan kepada 2 institusi telah
berjaya diagihkan kepada Politeknik Sultan Salahuddin Abdul Aziz Shah pada 26hb
Mac 2020 dan Institut Latihan Islam Malaysia (pusat kuarantin Covid-19) pada
29hb Mac 2020. Agihan kepada institusi lain akan dijalankan secara berperingkat.

Meringankan beban Peserta Skim Smart Sewa
Sewaan 2,700 peserta telah ditangguhkan bagi sewaan bulan April hingga Jun 2020.

Selain Skim Smart Sewa, Bantuan Sewa Rumah turut diberikan kepada 11,922 asnaf
melalui LZS. Bayaran pertama telah pun dibuat pada 5 Mac 2020 dan bantuan ini
akan diteruskan setiap bulan.

Penggunaan Khas Peruntukan Ahli Dewan Negeri Selangor

Penyaluran kepada semua 56 Pusat Khidmat Masyarakat terlibat telah
dilaksanakan .

Pelanjutan Tempoh Akhir Bayaran Cukai Tanah / Petak



Pelanjutan selama 1 bulan untuk semua pembayar cukai bermula 31 Mei hingga 30
Jun 2020.

Selain daripada tujuh (7) inisiatif yang saya umumbkan terlebih dahulu, suka untuk
saya umumkan beberapa lagi inisiatif Lembaga Zakat Selangor. Terdapat dua
bantuan segera yang telah dikeluarkan LZS bagi menangani wabak ini:

1. Sejumlah 9,000 asnaf Fakir, Miskin dan Muallaf yang terjejas pendapatan akibat
Perintah Kawalan Pergerakan (PKP) akan dibantu dengan peruntukan RM4.5 juta.

2. LZS turut menyediakan sejumlah RM 800,000 bagi sumbangan peralatan
perubatan kepada Hospital Kerajaan dan Pejabat Kesihatan Daerah negeri
Selangor. Sebanyak 8 buah hospital telah memohon sumbangan dan bayaran
pertama telah dilakukan kepada Hospital Selayang sebanyak RM160,000 pada 27
Mac 2020. Bayaran kepada hospital lain akan diselesaikan selewat-lewatnya pada
6 April 2020.

Yang berikut adalah inisiatif lain oleh LZS:

1. Sebanyak RM 14.8 juta sebulan telah diperuntukkan sebagai bantuan kewangan
bulanan Mac 2020 kepada 33,211 asnaf fakir, miskin dan muallaf dan telah
disalurkan pada 23 Mac 2020. Dengan mengambil berat akan kekangan yang
dihadapi penerima bantuan Zakat Selangor bantuan ini akan diteruskan setiap
bulan.

2. Bantuan Makanan Bulanan sebanyak RM1 juta telah diagihkan kepada 14,909
orang asnaf pada bulan Mac 2020 sahaja dan akan diteruskan pada bulan hadapan.

3. RM5.11 juta sebulan diperuntukan bagi bantuan dialysis yang memberi manfaat
kepada sejumlah 4,089 orang penerima setiap bulan dari kalangan asnaf fakir,
miskin , muallaf dan Gharimin.

4. RM2.12 juta sebulan pula diperuntukkan setiap bulan bagi bantuan perubatan
kepada 3,917 penerima. Bantuan Perubatan ini merangkumi rawatan bulanan,
tambang pengangkutan, yuran terapi bulanan dan keperluan perubatan seperti
ubat-ubatan, susu dan lampin pakai buang.



PAKEJ RANGSANGAN EKONOMI SELANGOR
PRIHATIN 2.0

Pakej Rangsangan Ekonomi Selangor Prihatin 2.0 ini dirangka berdasarkan dua
cabaran utama yang dihadapi kesan daripada pandemik ini. Pertama, bagaimana
menggempur wabak ini daripada terus merebak dan kedua, untuk menangani
cabaran ekonomi yang dihadapi semasa dan juga pasca pandemik. Untuk tujuan
ini peruntukan sebanyak RM272 juta.

Kerajaan Negeri telah bersetuju untuk membantu usaha-usaha Kerajaan Pusat
untuk menghapuskan wabak ini di negeri Selangor.

GEMPUR COVID19
Dengan mengamalkan ‘Whole of government, Whole of society approach’

Tabung Khas Bantuan COVID-19 Selangor akan didirikan, bermula dengan
potongan gaji Menteri Besar, Ahli-ahli Majlis Mesyuarat Kerajaan Negeri, Ahli
Dewan Negeri serta anak-anak syarikat kerajaan negeri yang menjangka jumlah
RM8.07 juta

Salah satu inisiatif yang akan diadakan adalah saringan covid-19 atau mass test di
kawasan-kawasan hotspot atau red zone yang telah dikenal pasti di negeri
Selangor dengan sasaran sebanyak 5000 orang dengan kos berjumlah dengan
RM1.35 juta.

Kerajaan Negeri juga menghargai sumbangan barisan hadapan pegawai
perubatan yang terdiri daripada doktor, jururawat dan petugas di hospital-
hospital di negeri Selangor. Sejumlah RM1.344 juta diperuntukkan sebagai
bantuan makanan percuma kepada mereka sepanjang tempoh PKP.

Kerajaan Negeri juga akan memberikan Insentif Penjagaan Anak-anak Frontliner
kepada 2,500 keluarga dengan jumlah sebanyak RM1.5 juta.

Tidak dilupakan juga kepada barisan hadapan media dan akhbar yang bertukus
lumus untuk menyampaikan fakta dan maklumat kepada rakyat. Untuk



menghargai petugas media dan petugas keselamatan sebanyak RM100,000 akan
dibelanjakan untuk menyediakan makanan percuma kepada mereka.

Kerajaan Negeri juga menghargai peranan Task Force Covid Negeri Selangor yang
aktif merangka tindakan untuk memerangi pandemik ini. Sejumlah RM50, 000
diperuntukkan untuk task force ini.

Salah satu aspek yang penting dalam memerangi pandemik ini adalah kesihatan
rakyat. Untuk memastikan kesihatan rakyat Selangor ini terjamin Kerajaan Negeri
telah bersetuju untuk membekalkan topeng muka, hand sanitizer dan sarung
tangan. Untuk maksud ini sejumlah RM2 juta akan dibelanjakan.

Kerajaan Negeri juga akan menyediakan sebanyak RM3 juta untuk operasi stesen
kuarantin Negeri Selangor yang beroperasi untuk petempatan Person Under
Surveillance bagi kluster tabligh dan ketibaan dari luar negara.

Kerajaan Negeri juga bersetuju untuk menambahbaik Skim Peduli Sihat kepada
rakyat negeri Selangor. Bagi tujuan ini sebanyak RM42.5 juta akan dibelanjakan
yang akan memberi manfaat kepada 85, 000 orang penerima.

Kerajaan Negeri juga amat prihatin dengan pesakit yang positif covid-19. Untuk
tujuan ini sebanyak RM1000 akan diberikan kepada mereka yang terkena virus
ini.

Perintah Kawalan Pergerakan dan pandemik ini telah memberikan kesan terhadap
kesihatan mental masyarakat. Sehubungan dengan ini sebanyak RM1 juta akan
dibelanjakan untuk perkhidmatan kaunseling dan pakar untuk kesihatan mental
melalui kelas interaktif.

Meringangkan Beban Mahasiswa / Mahasiswi

Kerajaan Negeri akan menagguhkan bayaran balik pinjaman secara automatic bagi
peminjam bermula 1 April hingga 30 September serta menghulurkan bantuan
makanan secara percuma melalui pihak Universiti.

Untuk usaha ini, sejumlah RM®6.07 juta diperuntukkan.



Bagi memastikan kelangsungan bekalan makanan, seramai 5,000 petani dan
nelayan akan diberikan bantuan khusus Agroprenuer dengan jumlah peruntukan
RM500,000.

Seramai 2,000 petani, penternak dan nelayan akan dibantu dari segi input benih,
ternakan, peralatan serta bahan mentah dengan peruntukan RM1 juta.

Selangor Agro Market yang telah saya umumkan pada minggu lalu berujtuan
menyediakan bekalan makanan yang segar pada harga yang lebih kepada
membantu 300,000 penduduk di Selangor dengan peruntukan RM1 juta.

Situasi sedia ada mendorong Kerajaan Negeri Selangor untuk menerapkan
digitalisasi sebagai fulkrum pentadbiran ini.

Melalui usaha baharu E-learning, Selangor Advance, Inisiatif Digital Selangor Grab,
Selangor mempunyai iltizam untuk ‘stay ahead of the game’ dengan memacu
ekonomi negeri melalui digitalisasi agar ekonomi negeri dapat mencipta peluang
pekerjaan baharu serta menjaga pekerjaan yang sedia ada. Bagi usaha-usaha ini,
sejumlah RM100.7 juta diperuntukkan.

Sebagai usaha memudahcara urusan pembayaran cukai tanah, tempoh bayaran
cukai tanah dan cukai petak dilanjutkan sehingga 31 Julai 2020.

Manakala, tempoh bayaran premium dilanjutkan selama satu bulan bagi tempoh
pelaksanaan PKP.

Usaha ini memakan belanja sebanyak RM87.81 juta.

Pengurusan

Menyedari keperluan seluruh Kerajaan Negeri bekerja sebagai satu pasukan,
peruntukan khas kali kedua kepada Ahli Dewan Negeri sebanyak RM30 ribu akan
disalurkan.

Ahli-ahli majlis, Ketua Kampung Tradisi, Pengerusi MPKK Kampung Baru, Ketua
Komuniti juga akan disalurkan peruntukan khas dari PBT masing-masing kecuali
Maijlis Daerah Sabak Bernam yang akan disalurkan oleh Kerajaan Negeri. Sebanyak
RM6.91 juta diperuntukkan.



PENUTUP
Saudara-saudari sekalian,

Sudah tiba masanya kita bersama-sama memikirkan suatu pelan pembangunan
pasca pandemik, baik dari aspek ekonomi dan masyarakat, yang bertujuan
menghalang the dislocation of the entire fabric of Malaysia’s economy.

Pandemik ini memaksa kita untuk memikir dan melihat semula kesenjangan
ekonomi dan kesannya terhadap mereka yang berpendapatan rendah, golongan
B40, mereka yang mendapat gaji harian dan kepentingan perlunya ‘economic shock
absorbers’ untuk melindungi mereka pada waktu begini, serta mereka yang kita
kenali sebagai The Frontliners, sedangkan mereka inilah bekerja kuat sepanjang
Perintah Kawalan Pergerakan untuk memastikan kehidupan kita berlangsung
normal sepanjang tempoh tersebut.

Begitu juga kesan penularan pandemik dan PKP terhadap mereka yang terlibat di
sektor Industri Kecil dan Sederhana. Pandemik ini telah membuatkan IKS
tergendala dan menjejaskan sahabat-sahabat kita di sektor tersebut.

Ini semua memerlukan kita untuk bergulat memikirkan pembangunan ekonomi
negara secara total!

Saya yakin kita semua dapat keluar dari episod ini gilang gemilang jika kita bersama-
sama sebagai rakyat Malaysia, tidak mengira kaum dan agama, dari Kangar hingga
ke Tanjung Piai, dari Pengkalan Kubor Tumpat hingga ke Kapit, dari Baram hingga
ke Kundasang terus berusaha keras, berdisplin dan bersedia menerima beberapa
tabiat baharu atau the new normal menjadi sebahagian dari kebiasaan.

Manakala itu sepanjang Perintah Kawalan Pergerakan kita pastinya menyedari
kepentingan sumber air bersih, berhemah menggunakan tenaga elektrik, bahawa
waktu yang diluangkan bersama keluarga lebih berharga dihabiskan melepak di
gerai ataupun kedai makan.



The new normal mendesak negara dan masyarakat agar mulai serius dengan
cabaran perubahan iklim, food security dan dasar lainnya serta mulai merangka
polisi bersesuaian untuk menangani isu-isu tersebut.

Saya difahamkan berkurangnya carbon footprint sepanjang PKP kerana kurangnya
kenderaan di atas jalanraya. Ini menunjukkan bahawa ianya bukan mustahil untuk
dilaksanakan. Bukan mustahil untuk kita menumpukan sumber untuk membina
rangkaian pengangkutan awam yang berkesan.

Sektor Pertanian dan penghasilan bahan makanan perlu difikirkan dalam kerangka
strategik utama. Krisis ini perlu menjadi suatu kejutan kepada kita bahawa kita
tidak mampu lagi bergantung kepada negara luar untuk sumber makanan. Krisis ini
mendesak kita untuk melihat kepada inovasi dan teknologi baharu yang sedang dan
akan tercipta untuk menjadikan negara sebagai ‘food independent’.

Sahabat-sahabat sekalian,

Negeri Selangor tidak punya pilihan lain melainkan menjadi peneraju yang merintis
jalan kemajuan ini. Demi merealisasikan cita-cita ini kita memerlukan sokongan
setiap individu, setiap institusi serta agensi kerajaan dan pentingnya Kerajaan
Negeri mempunyai hubungan simbiotik yang profesional demi kebaikan rakyat
Negeri Selangor khususnya.

Kita sudah menyaksikan bagaimana rakyat Malaysia se-ia, sekata, sehati, sejiwa
berdepan dengan penularan Covid-19. Ternyata aset terhebat negara ini adalah
rakyatnya yang berbilang kaum.

Kekuatan ini, InshaAllah, akan membolehkan kita menangani penularan Covid-19
dan seterusnya berikhtiar memulihkan ekonomi negara.



